1 Peroro 1:1 i 1 Peroro 1:4

YOGUIBATE PERORO
ISANGUENAQUINERI

IRAPIGUEMISANTANE

Ibetsataigarsi.

1 ¢Aintabi nopiguemisantaneegui? Naro
Peroro nasanguenataiguémi. Naro iragatane
Jesoquirisito. = Nasanguenaquimini obirojegui
jorio quemisantaiguiri Atingomi Jesoquirisito,
negaraca pitimaguetaigué canta Pontoque,
Garasiaqué, Caparosiaqué, Asiaqué, Bitiniaque,
omagaroguitequé, aroquenta yomisotocaiguémi
cara pitimaigabita jirai. 2 Jiraisonori icoigaiguémi
Pabati Tosorintsi. Igotocotaiguémi jirai cara
pinguemisanqueri Quirisito yamai. Aisati
yoganinaséretantaiguémiro Isére Caninaro ora
quemisantacaquemi  posaataiguémi  iraraa
Jesoquirisito, ora yogabisaicoontémira. Nocoguini
aiquero ingdbintsaiganaquitiguimi Tosorintsi aisati
aiquero iromagoriaséretagaiganaquemi.

Intsome angarasiatiri Tosorintsi aroquenta yo-
gabisaicotajai.

3 Intsome ongomante: “Icaninatasanti
Tosorintsi, Ira Iriri Atingomi Jesoquirisito. Iriro
caninarisonoriguinte”. Icantaneintégotacai,
icabintsasantacai, itomintacai, itimacagajai.
Aisatinta icabiriqueri Itomi yoganiatairi Ira
cameénguitsi, iroro igdtacaguécdi cara iraganiatadi
aisati, irdganacdi canta Jonogaguitequé. 4 Canta



1 Peroro 1:5 ii 1Peroro1:11

yobetsicaiguémiro ora  pintimantaiguemara
Jonogaguitequé, ora yoguiacaquemi canta.
Pérosati onganinaté, quero pitsonga, querootisati
pibatsagui. > Piquemisantaiguirinta Tosorintsi,
iritosonquemi, ingabintsaiguémi irooti cara
iribocasitapémi Jesoquirisito irdganémi Jonoga-
guitequé. Aique imaiguémiro antagaisati ora
yobetsicaiguémi. 6 Iroro picaninaséretaguétaigué,
carari opomirintsitomotaiguémi yamai arosata.
Pitsipiriabetaigaca carari quero ocosamaniti.
7 Ira antapinintiri oro iniantacari tsitsiqué
arota irogoontimari iriroca orosonori.  Aisati

icanta Tosorintsi iraniantapinintaiguémi
irogbdontimi piquemisantaiguirica. Ira oro
tojali ipénatabita, carari imeaquima. Aroca

anguemisantiri Atingomi, quero opega. Iroro
iraniacaninatasantaguécai cara  iribocapae
Jesoquirisito. Ingampé: “Naniacaninataigapémi.
Ndagaiganaquimi canta Jonogaguitequé.
Pintsibataiguéna cara nigdantiro omagaro”.
8 Terai piniaigueri, carari pinintaiguéri,
aisati piquemisantaiguiri, aisati tojai picani-
natasanobenqueri pigotinta pintiomotaiguéri
pérosati Jonogaguitequé. 9 Piquemisantaiguérinta
Jesoquirisito, iroro yogabisaicotaguétaiguémi,
pomatsiguengataigacari. 10 Jirai iraegui
comantégotéri Tosorintsi icogabeca irogotirome
atiraca  ongantima cara  iragabisaicocai
Tosorintsi yamai. Isanguenatocoquero, igdigué
icabintsanti Tosorintsi, carari te irogotasantiro,
te inguemasantiro. 11 Ainta comantantatsiri
ira pinanca Isére Quirisito ora yogomeantanta.

Icomantégotéri Quirisito, cara ati ongantima
iratsipiriaque  cara  ingamobicai, aisati
ingabiritanaima, intingomimpae. Carari te
inguemasantaiguero comantantatsirijegui.
Icogaigabitaca irogotirome. Yosamitobaca:
“¢Pairiraca ocomantégoti Isére? ¢Atiraca ongantima
omoncaraquema?” 12 Carari icomantaiguéri
Tosorintsi: “Quero pineiro obirojegui, irianti
niaiguérone ira timaiguénguitsine aiquenta”.
Yamai igdquinaro Tosorintsi Isére Caninaro,
pigaquina nanguenguitsatomotaiguemiro,
nongomantégotiri Quirisito cara yogabisaicoonti.
Ainta icogasantaigabita ironomire Tosorintsi
irisaanganetsite irogodiguero atiraca ocanta
yogabisaicotajai Atingomi.

Tojai icabintsaigacdi Tosorintsi, aro intsome an-
ganinabentiri.

13 Yamai pinguengasantaiguema, caninasati
pintimaigue. Pigoigué cara iribocapae
Jesoquirisito aniaigabajiri, aisati  tojai
ingabintsaigapdi. Aro pinganinabentiri. 14 Yamai
pinguemisantiri Tosorintsi obirojeguinta
laniquite. Quero picantaja pibega jirai cara
picantagueti pairoraca ora te onganinate
tenta pigdigueri Tosorintsi. 15 Icaninatasanoti
Tosorintsi Ira coigaiguémi yogabisaicotajimi
itomintaiguémi. Yamai aisa pingantimari ibega
Piri.  Piganinatasantaguetiro antagaisati ora
pingantaigué. 16Jirai isanguenaquero Moisés:
Icanti Tosorintsi: “Naronta caninarisonoriguinte,

iroro nococaquemi aisati pingantima cani-
nari obirojegui nibega Naro”.

17 Aisati caninataque pig6tocoigueri Piri Tosorintsi
igotasantaiguémi atiraca ongantima antagaisati ora
pingantaigué caninataqueca. Ingomantégotéri
omagaro, panirootipague, pairoraca inganque
aisati negaraca intimaque aiquenta. Pigoiguironta
oca, aro piniacobeingatiri Iriro yaca irooti cara
piretaiguémaro Jonogaguite. 18 Caninataque
pingantaiguero caninari tojainta ipomiribintémi
Tosorintsi arota iragabisaicotajimi. Te iraninte
pitsipiriasitima aisa ocantaro pibega ora
yametaigabitaca omatsiguenga jirai, ira joriojegui.
Pigoigué cara Tosorintsi te iripénabentantaiguemiri
quirequi teatisati oro ira quero icosamaniti,
aiquenta iritsongaima. 19 TIrianti Itomi
Caninari ipénatantaiguémi Tosorintsi aroquenta
inintasanoiguémi. Igaqueri Jesoquirisito Itomi
ingamobitaiguémi  iraraatobitaiguémi  arota
irojocaigaimiro ora picantagueti quimingari,
iragabisaicotaiguémi. Cara icantaguetomoqueri
Tosorintsi  joriojegui, = yametaiga yOguéneri
Tosorintsi oisha, itaquineri arota irojocajineri
ora icantagueti jorio. Irianti caninari oisha
yOguéneri. Aisati Quirisito icantari ibega
oisha, icaninatasanoti, te ingantaguetémate
pairoraca ora te onganinate. 20 Jiraisonori,
teraiquerai irobetsiquiro quibatsi Tosorintsi,
tojainta inintasantaiguémi, icanque: “Aiquenta
nagaqueri Notomi iragabisaicotajiri antagaisati

ira quemisanquerine”. 21 Aroque ipoque
Quirisito, icamobitaiguémi. Aique yoganiatairi
Tosorintsi, yaganairi jonoqué. Aroquenta
yoganiatairi Quirisito, piquemisanqueri,

aisati piquemisanqueri Tosorintsi. Pigoigué

icdbintsaiguémi aisati iraganiataigaimi obiro.
Yamai poguiaiguéri cara irdganémi cara
Jonogaguitequeé.

22 Aro piquemisantobéro antagaisati
ora yogometaiguémi Tosorintsi. Iroonti
aisonori  yoganinaséretantaiguémi  pisérequé
ipasiniatitaiguémi  arota  pinintasantaigueri
popiguemisantaneegui. Yamai caninataque
pinintasantobaganéma 23 aroquenta itom-
intaiguémi Tosorintsi itimacagajimi. Pigdigué
caraiboguéjanequi, irantiasiparitané ingamaque
iriantinta matsiguenga. Carari yamai aroquenta
piquemisantobéro Irinibare Tosorintsi ora
pérosati  pini, itimacagajimi yasintaiguémi.
Yamai picantaigari ibega Iriro catimaneri.
Pintiomotaiguéri pérosati canta Jonogaguitequé
cara quero picamaji. 24 Ocanti Sanguenari'

Te antimanete cosamani eiro aisa acantaro
singui te ontime cosamani. Angamaque

aisa acanta cara osiguiricané singuisi.
Aisati omagaro ajitabeca caninaro,
ora acantabeta, carari otsongaima.
Iroonti cantaca pibega singuitega cara
omanapague pisiguiriqui. 25 Carari ora
Irinibare Atingomi pérosati iné quero
opega, quero opasiniatiti.

Iroonti Caninaro Nibarintsi ora icomantaiguémi

iragatane Tosorintsi ora pabisaicoontaima.

2

1 Troro yamai p1]oqu1r0 antagaisati ora te
ongamnate Quero piguisa, quero pamatobianti,
quero picantomemega caninaribi obiati, quero

picoguiro ora yasinta basini, quero pitsoiguégotari
basini, querootisati picomantatsatobaga ora te
onganinate. 2Irairirai janequiibogatsiicogasanti
intsotasanotiro otsomi iniro arota iriquibiané.
Aisati obirojegui, pingantimari irirai ianiquite
Tosorintsi, pingogasantiro Irinibare Atingomi
arota pisintsiséretantimaro. Pinibatiro Irinibare,
pinguenguero, pig6tasantanéri Tosorintsi. 3 ;Teco
pigoigueri caninari Atingomi, icabintsasantaiguémi
tojai?

Quirisito icantaro pibega mopé timagantatsiri.

4 Aroca obetsiquéro mopépongo aguibatéro
oquibe otingomi mopé ora aguéshotérone
pongotsi, ora ogabopéma basini mopé. Queroca
pini oquibe, quero oquéshoti pongotsi.
Popocasiigapéri Quirisito Ira cantaro mopé Ira
timagantatsiri, aisati Ira yoguibaté Tosorintsi
iniacaninatasantiri, carari itsoingaiguéri
joriojegui te inguemisantiri. 5 Aroquenta
piquemisantaiguéri Quirisito, yogabisaicotajimi
Tosorintsi pomatsiguengataigacari Iriro
aisati icanquemi pomatsiguengataigacari
antagaisati quemisantatsiri.  Itimi Tosorintsi
quemisantatsirijeguiqué. Aisati ijitaiguémi
nibatocontatsiri. Yamai pintineri omagaro
icogui Iriro, catingasati pinibatiri Iriro,
aisati pinibabentineri basini matsiguenga,
pomanocotiri. Aisati pingantocotiri Tosorintsi
cara Iriro caninari, pingarasiatiri aroquenta
iniacaninataiguémi aroquenta piquemisanqueri
Jesoquirisito. Ira Quirisito cantaca mopé
oquibe. Jonoiqueroca, Tosorintsi yobetsiqué

ibango. Obirojegui quemisantatsiri cantaquibi

mopé; yogaiguémi Quirisitoqué aroquenta

piquemisanqueri. 6 Aisati ocanti Sanguenari

jirai:

Icanti Tosorintsi: “Cara Jerosarénqué noguéro
otingomi mope, Irianti Quirisito Ira

nagaque joriojeguiqueé. Nocoiguéri,
naniacaninatasantéri. Antagaisati
ira quemisanquerine Quirisito,
nagabisaicoqueri, inganinabenqueri quero
ipasiquiti”.

7 Obirojegui quemisanqueri Quirisito, ¢Teco
piniacaninataigueri? Iraegui ira tsoengaiguéri
te iraniacaninataigueri. Cara Sanguenariqué, ji-
rai ainta comantantatsiri icomantégotéri ira te
inguemisante, icanque:

Ira obetsiquiro pongotsi itsoinguéro mopé ijo-
quero ijiquero: “Te ongomeite”. Carari
iniacaninatasantéro Tosorintsi, icantajiro
otingomi mopé.

Aisati icanta itsoingaiguéri Quirisito jorio,

carari iniacaninatasantéri Tosorintsi, icanqueri

Itingomi omagaro quemisantatsiri. 8 Aisati ocanti

Sanguenari:

Ainta matsiguenga intibaca mopéqué tenta

iraneiro. Aisati Quirisito icancaro
mopé; icométobacari matsiguenga tenta
irogataigabaqueri.

Aro ira antibacaro mopé yosiacagantacari ira
te inguemisantiri Jesoquirisito, te irogoigue
cara icogasanti Tosorintsi iragabisaicoqueri.
Tenta inguemisante iriaté Sharincabeniqué.
9 Carari obirojegui teni aisa pingantimari

ibegaiga irirojegui. Icoigaiguémi Tosorintsi,
yogabisaicotaiguémi. [jitaiguémi nibatocontatsiri,
pintineri omagaro icogui Atingomi, pini-
bataiguéri catingasati. Yoganinataiganaquemi.
Icantaiguémi iraisati, = pomatsiguengatacari
Tosorintsi.  Jirai te pigoigueri, pinasitaca aisa
picanta cara pitimaigabita tsitiniriqué. Carari
yamai icoigaiguémi, yosangueguitetocotaiguémi,

pitimaigui cataguiteriqué. Yamai icoguini
pingomantaguetiri matsiguenga: “Caninar-
isonori ora icancdi Tosorintsi”. 10 TJirai te

pinganinatabitima, carari yamai obiro caninari,
pomatsiguengataigacari Tosorintsi. Te pigoigue
jirai cara icantaneintégotabitimi Tosorintsi, yamai
pigoigué, picaninatasanobenqueri.

Caninasati pintiomotaigueri matsiguenga.

11 Nomatsiguenga, nopiguemisantane,
nanintasantaiguémini. Pigoigué te pomat-
siguengatasantimari iraegui pitiomotaigabita
yamai, queronta pitimi pérosati yaca quibatsica.
Aiquenta pérosati pintimaje Jonogaguiteque.
Nangantasantaiguémi yamai, quero picantague-
tiro ora te onganinate aisa quero picantiro
ora icanti basini matsiguenga ira te irogoigueri
Tosorintsi. Aroca picantaguetiro quimingari,
quero picaninaséreti. 12 Itsoiguégotaguetasitimi
matsiguenga: “Teni ingomeitaigue ]OI‘lO_]egUI”
Carari caninataque pingantaiguero ora caninari
arota iraniaiguemi iriro, irogoigueta aisonori
piquemisantaiguéri Tosorintsi. Aiquenta, cara
iribocapaenica Atingomi Jesoquirisito, aroonti

irinibataigué matsiguenga: “Caninari Tosorintsi.
Ipasiniatitaiguéri ira jorio, yoganinataiguéri”.

Pinguemisantiri pitingomipague.

13 Aroca  pinguemisanqueri  Atingomi
Jesoquirisito, caninataque aisati pinguemisan-
taigueri pitingomipague inatsi yaca quibatsica.
14 Pinguemisantiri ira tingomibintaiguimi
irironta pigobeingarite yaca quibatsica. Aisati
pinguemisantaigueri iragataneegui. Igaqueri
ingasitigataiguéri ira cantaguetatsi ora te
onganinate, aisati iraniacaninataiguéri ira
cantatsi caninasati. 15 Icogui Tosorintsi
pintimaigue caninasati arota iraniaiguemi ira
te irogotiri Tosorintsi, arota piguimairentiri
ira cantégotaguetasitaiguimi obirojegui, aisati

Ira Tosorintsi. 16 Jirai, imerataigabitémi
Satands intaquemiro quimingari. Yamai
yapabaquéajimi aroquenta yagobiaqueri

Quirisito arota pinganquero caninari. Quero
picantomemegaro caninari cara picantagueti
ora te ongomeite. Obirojeguinta yamai
iromeraro Tosorintsi, aro pinguemisantasantiri,
pingantaiguero caninari. 17 Piniacaninataigueri
antagaisati matsiguenga. Pinintasantaigueri
popiguemisantane. Piniacobeingatiri Tosorintsi.
Pinguemisantiri obirojegui ira pitingomi yaca
quibatsica.

Peroro yogometaiguéri ira ibimantaga.

18 Yamai nanganquemini obirojegui
tarobacaatineri basini. Piniacaninatiri ira
pintine. Pinguemisantiri ira meratimi caninasati,
icdbintsémi, aisati pinguemisantiri ira catsimari.

19 Pinetse. Tosorintsi iniacaninatiri pairiraca
ira cantiro ora caninari ora icogui Iriro ora
itsipiriobique. 20 Carari aroca pingantagueque
ora te onganinate, ingasitigatémi ira meratimi,
caninataque. Quero iniacaninatimi Tosorintsi.
Aroca Iratsipiriacaquemi cara pinganquero
caninari, queroca pipégatsatari ira pintine,
aro  iraniacaninatémi  Tosorintsi  yamai.
21Tcoigaiguémi Tosorintsi cara quero pipégatsatari
ira quisasitimi. Pinguengaséretiri Quirisito,
tojal iniacatsicabiritaiguémi, te iripégatsatimari.
Yamai aisa pingantimari ibega Iriro. 22 Tesonori
ingantaguetémate Iriro ora te onganinate.
Tesonori iromatobiante. 23 Te iripégatsatimari
ira quisatsataiguéri, teatisati inguisatsatiri
ira atsipiriacaqueri. Caraanti yamanaqueri
Tosorintsi, yabencari, igoque ingantocoqueri
Iriro. 24 Icamobicai Quirisito cara corosiqué
itsipiriobencai cara acantaguetomotiri te

ongomeite. Yamai quero iquengairo aisati
Tosorintsi. Yamaica quero acantaguetajiro
aisati, iroonti anganque caninari. Tojai

iniacatsicabiritaigacai arota quero atsipiriaiguiro
eiro. 25 Pigdiguiri oisha te ine ora iglonta,
tojai iatagueti. Queroca ini ira omisantiri,
imiaquema. Jirai, obirojegui picantaigari ibega
oisha, piataguetaigué negaraca, picantagueti
pairoraca. Carari yamai pabentaigacari Quirisito
Ira omisantaiguimi, icabintsasanoiguémi.

3

Ora inganque sérari, aisati iina.

1-2 Tsinane, pinguemisantiri pijime. Teca
inguemisantiro Irinibare Tosorintsi yamai,
aro iraniaquemi pijime cara caninasati
piquemisanqueri, te pingogue basini sérari, aisati
caninasati pitimi. Aro iraniacaninatémi, aiquenta
pinguemisantacaqueri. 3 Quero patiro picogui
poganinatasantiro pomanchaqui, querootisati
picaninatantaro piguisi, pitsatane, pairoraca.

4 Troonti pmgogasante plgamnaseretnna aisati
pingabintseri  pijime, quero plpegatsatarl
Icogasanti Tosorintsi pintime pingantima negaca
caninasati. > Aisa ocanta jirai ocanquero caninaro
tsinanejegui ora quemisantaiguiri Tosorintsi.

Caninasati  otimaigué, oquemisantaiguéri
ojime. 6 Aisa ocanta jirai Sara iina Abaram.
Oquemisanqueri, ojitiri otingomi. Aisa

pingantimaro pibega Sara, pinganquero
caninari, pinguemisantiri pijime. Aique quero
yomitsoroguimi pijime, quero iguisimi. Aisati
ingantocoquemi Tosorintsi.

7 Aisati obirojegui sérari: te aisa pinganti-
maro pijina, te osintsitasante. Iroro nangan-
taguéquimi pingabintsero, piniacaninatiro. ¢Teco
imeronisati Tosorintsi cara ontiomoqueri Jono-
gaguitequé aisa picanta obiro ipémiro? Queroca
picébintsiro pijina, quero iquemimi Tosorintsi ora
pomanaqueri.

Ira atsipiriatsi cara icantiro caninari.

8 Aisati nangantaiguémi omagaro: pinguen-
gaséretaiguema, pingantaneintégotobaganéma,
pinintaigueri popiguemisantane,
pingabintsabacaganéma. = Quero piquengasanta

obiatiegui. = Querootisati piqueincoitiri basini
ira te ingomeite. 9 Aroca inganquemiro
ora te ongomeite, quero pitsirishari. Aroca
inguisatsatémi, quero pipégatsatari. Pomaniri
Tosorintsi ingabintseri. Icogui Tosorintsi
iromitocotimi obiro cara pomanocoquerica ira
quisatsatémine. 10 Irootisati ocanti Sanguenari:

Pinintica pinganinaséretané aisati pintime
caninasati, quero piguisatsatiri basini,
querootisati pitsoigagueta. 11 Quero
picantaguetiro te onganinate, carari
pingantiro caninari. Pingogasante
pintiomotobaguima caninasati
12 inetsecobentirinta Atingomi antagaisati
ira quemisantiri, aisati yomisantiri.
Iquemaqueri cara yamanaqueri. Carari te
inguemiri ira cantaguetiro te onganinate.

13 Aroca pérosati pingantiro caninari, ¢Aroco
ingoque iratsipiriacaquemi? Teni. 14 Aintaca poro
iratsipiriacaquemi picantironta caninari, quero
pogaséreta, quero pitsorogui. Ingantocobintémi
Tosorintsi, iromitocoquemi, iraganinatémi.
15 Pérosati pintingomintimari Quirisito. Aroca
irosomiquimi: “¢Pairo  piquemisantobitiri?”
inganquimi, aro caninasati potabitanéri, quero
piguisatsatanéri. Pingomantiri catingasati:
“Yogabisaicotajinanta  Iriro, ijjocajinaronta
ora nacantagueti te onganinate, aisati
itimacagajina caninasati, cara icanque. Iroro
naquemisantaguéqueri yamai”. 16 Pingantiro
caninari arota quero pipasiquiti. Aique
irogoque ira cantégotasitaguequimi cara aisonori

yoganinatémi Quirisito, yogometsatémi.
Aro Iiripasiguitanéro ora icantocoquemi te
onganinate. 17 Aroca ingoquero Tosorintsi

pitsipiriobentiro cara pingantiro caninari,
caninataque pitsipiriaquero. Ingantocobintémi.
Carari quero icantocobintimi pitsipiriobitiroca
cara picantaguetiro ora te onganinate.

Ora icanque Quirisito.

18Jirai te anganinataigue eiro, tojai acantaigué
ora te onganinate, carari icaninatasanti Quirisito.
Patiro icamobicai Iriro arota iragabisaicotajai.
Icogasanté irogotacagajdiri Tosorintsi iraganacai
Iriroqué. Icamabeca Quirisito carari te ongame
isére. 19 Ocamaque ibatsa, carari idsérepanénti
canta osobiqué, cara jirali yomingaiguéri
Tosorintsi isére iraegui te inguemisantiri, arota
irogotacaqueri Quirisito canta ora icanque Iriro.
20 Jcomantapinintabecari imatsiguenga Noé te
inguemisantaigueri jiraisonori cara yobetsiquéro
Noé oquibe pitotsi, icomantaigabitacari
imatsiguenga: “Pinguemisantaigueri Tosorintsi”,
carari te inguemisantiri. Aro igdquineri Tosorintsi
oquibeguintesonori angani aisa jarini. Paganéri
antagaisati tsoengatsiri. Ochonibani icarati ira
abisaicotajatsi pitotsiqué. 21Ira 8 yosigari iraegui
baotisatacha yamai. Aroca omaotisatéma eiro,
quero aquétetantaro nija, quero acaaséreti. Ora
baotisimo posigaro cara icamobicai Jesoquirisito,
itiaca, icaniatanai, yogabisaicotajai. Aisati
osigaro cara abentari Tosorintsi omanaqueri
iraguéteséretadi aroquenta icamobicai
Quirisito  icabiritaja arota iraguéteséretaadi.

22 Aro yogainocanaa Jesoquirisito canta
Jonogaguitequénta, isobicomopairi Tosorintsi
1bacosonor1que Icarapairi Iriri, itingomimpe.
Aisati igataigapéri omagaro: ironomire Tosorintsi,
agaantabitachari, Satands, camagarijegui, basini
itingomipague, antagaisati.

4

1 Aro pigoigué tojai itsipiriaque Quirisito
ibatsaqué, te ingogue irisigabitsatimaro. Aisati
obirojegui quero pisigopitaro atsipiriagantsi.
Aroca pitsipiriaigué pairoraca, quero picogui
picantaguetajiro orate onganinate 2aisaicantaiga
basini matsiguenga te inguemisante. Carari cara
pitimaigui quibatsiqué, patiro pingogasantiro
pingantineri Tosorintsi omagaro ora ingo-
caquemi. 3 Jirai picantaguetaiguiro quimingari
aisa picantari iraegui te inguemisante.
Antagati yamai. Quero pogatsitairo aisati.
Jirai picantaiguéro pairoraca quimingari:
pintaguetiro tsinane cagaro pijina, pisinguiténta,
papasanoigué aisati pisinguitasantaiga
piguisabacaca, pamanocotabetari pobabaneegui
ira cagari Tosorintsi. 4 Ira pitsibataigabita jirai
icantocoquemi yamai: “Ira quemisantatsiri,
¢Pairo te ingantobitina nibega naro?  ¢Pairo
te intsibatobitina?” Yamai isérontaiguémi
inibatégotaguetasitimi. 5> Aiquenta cara iribocapae
Quirisito, ingomantégotaiguéri  antagaisati
matsiguenga ora inganque, iraegui caniariquerai
aisati ira caménguitsi jiral.  Irosomitaigapéri
ira quisaneinquimi: “;Pairo piguisaneintobitiri
ira quemisanquina?” inganqueri. Quero

yotabitobéri. Ingomantégotapéri caninasati.
6 Iroro ora icomantaguéanté Caninaro Nibarintsi.
Tojal ira quemaigabaquero, aique icamasica
carari ainta ira yogamagaigué icomantégotérinta
itingomiqueé, carari ira  quemisanqueri
Quirisito yamai itimaséreti Tosorintsiqué cara
Jonogaguitequé pérosati.

Intsome angdbintseri opiguemisantaneegui.

7 Pénibaque omoncaraquima omagaro ora
iquianca Tosorintsi aisati ora inganque yaca
quibatsica. Iroro ora pinguengaguéquima
caninasati, pérosati pomanocotopiantaigueri
Tosorintsi. 8 Pingogasantaigue pinintobaguima.
Cara pinintobaca, quero piquengaséretiro
pérosati ora icantagueti basinipague te
ongomeite, carari  patiro  pingabintseri.
9 Quero pabenta, quero picanti pairoraca
cara iriboque popiguemisantane intimopé
obiroqué. Quero pomichatiri. Caninasati
pintimacagobéri. 10 Tosorintsi ipaguetaiguémi
obiro panirootipague ora pomitocoontaiguémari
popiguemisantaneegui. Quero pometaro.
Cara icabintsaiguémi obiro Tosorintsi, aisati
pingdabintsaigueri ira basini. Quero pitsipiriaaro.
11 Aroca ingantacaquemi Tosorintsi pinguen-
guitsataigueneri pomatsiguenga caninasati,
pigaguineri Irinibare Tosorintsi. Aroca pomito-
cotaiguéri pomatsiguenga, pomaniri Tosorintsi
iromitocotimi obiro, aro ingantacaquimiro
caninasati. Pairoraca pingantaigué, pingantineri
Atingomi Jesoquirisito. Aro iraniaiguémi
matsiguenga, inganque: “Aisonori Tosorintsi

caninari”. Intsome aniacaninatasantaigueri,
antingomintasantaiguemari pérosati.

Aroca pitsipiriobitiri  Quirisito, pingani-
naseéretaigue.

12 Nomatsiguenga, nanintasantaiguémini.
Nigoque tojai itsipiriacagaiguémi  yamai.
Quero omabocaguimi. Icoguini Tosorintsi

iraniantimi, inguemisantasantaguimi.  Ainta
basini quemisantatsiri aisati itsipiriaiguéro.
13 Aisati jirai itsipiriaquero Quirisito. Yamai
cara  pitsipiriaigué  picantaigacari  Iriro,
aisati  itsibataiguémi  imitocoquemi, aro
pigotasantanéri pinganinaséretané. Aiquenta
cara iripigaima Quirisito, iragdantéro omagaro.
Aique pinganinaséretasanobiriqueri aroquenta
pitsipiriaquero pabequero yamai. 14 Aroca
inguisaneintaiguémi matsiguenga cara
piquemisanqueri Quirisito, pinganinaséretané.
Pinanquiminta Caninaro Isére Tosorintsi,
omitocoquemi cara pabequero. Coshoni
ogaiguémi.

15 Carari quero pOganti, quero picositanti,
quero picantiro ora te onganinate, querootisati
paserigasitaguepari pairoraca inganté basini.
Aroca inguisaneintobitaiguémiro  ocapague,
caninataque. 16 Aroca pinguemisanqueri
Quirisito, iroro inguisaneintobiquemi
matsiguenga, quero pipasiquitobitiri Pitingomi.
Pingante: “Caninari Tosorintsi; inintacaquena
natsipiriobiqueri Quirisito”. 17 Aroque pareca
cataguiteri cara ingomantégotaiguéri Atingomi
omagaro matsiguenga pairoraca ora inganque

aisati negaraca iriaté. Yoguibatacai eiro
itomintaigacdi. Aique iraegui te inguemisantiri.
Aroca imarintima ingomantégotacai eiro,
querosonori yabisémati poro iraegui te
inguemisantiri Tosorintsi. Iratsipiriasantaigué.
18 Carari inintacacai Tosorintsi atsipiriasantaigue
arota anguemisantiri. Icabintsasantacai,
iquemisantacacai, yogabisaicotajai. Pénibaqueme
ajdigueme eiro cara Sharincabeniqué, -carari
yamai  ingasitigatasantaiguéri ~ agabenisonori
iraegui te inguemisante, te iranintiri pérosatinta
icantaguetiro quimingari. 19 Aroca icoiguémi
Tosorintsi pitsipiriobitineri, aro pinganinatané
obirojegui, pérosati pingantiro caninari. Pomeri
pisére Iriro pomaniri: “Pinebetsiquina”.
Yobetsiquéminta jirai, iromisanquimi yamai,
quero yamatobitimi.

S

Peroro yogometaiguéri ira obatacaguiri
quemisantatsiri.

1 Yamai nasanguenataiguémi obiro omisan-
tantatsiri obatacaguiri piguemisantacagane.
Aisati picantaiguina nibega naro, naronta
omisantantatsiri aisati. Jirai naniaqueri
Quirisito cara icamobicai, yamai nocomantégotéri
tojai itsipiriasanté. Aiquenta cara iribocapae
iragdanté omagaro aisati nantsibatobémari
naro. 2 Aisati picantaigari ibega ira
omisantaiguiri iroishate irapajaqueri. Aisa
picanta pomisantaigueri piguemisantacagane,
pinguemisantacaguiri irironta cantaca iroishate

Tosorintsi. Pogometaigueri caninasati, caninasati

poniagaigueriatiingantima inganquero caninari,

quero pigatiri. Te onganinate pingomantaguetiri

Irinibare  Tosorintsi  pagantimari  quirequi.

Pingogasante pomitocotaigueri. 3 Quero

pisintsitsatiri, carari pintime caninasati,

aro ingogaigué ingantaiguémi pibega obiro.

4 Aiquenta, cara iribocapae Atingomi, Ira

omisantantatsirisonori, imaiguémi ora

caninarosonori, irogaiguémi aganguisatique.

Aisati irdganémi Jonogaguitequé, pintiomoqueri

pérosati.

5 Aisati, obirojegui oboina, pinguemisan-
taigueri iraegui antiasipari ira obaquemi
iquemisanque. Pingogaigue pinguemisan-
tobaguima. Quero piquengasanta, iroonti
caninasati pingabintsabacaguima, cara ocanti
Sanguenari:

Ipégatari Tosorintsi ira quingasantacha, carari
icabintsaiguéri ira te inguengasantima, imi-
tocotaiguéri iriro.

6 Pomairetaigue catingasatiqué Tosorintsi,
pintingomintimari Iriro, Irironta Pitosorintsite
cobeingarisonori. Aiquenta irogaiguémi
aganguisatiqué. 7 Quero pitsorogui querootisati
pogaséretocotaro pairoraca. Pomeri Tosorintsi
pingomantiri: “Tojai nogaséreca. Pagabitsatinaro,

pomitocotina”. Aro iromagoriaséretaquemi.
8 Arotasha pine, pigamemari camagari, ira
Satanas. Tojai iquenagueque icogabeca

irojocagajairo cara aquemisantiri Tosorintsi.
Carari quero aquemisantiri.  Aisati icantari
ibega  iguibe secari cara @ itasegasanti.

Ingaiméca icoguini iraagueri matsiguenga,

iritsongasantiri. 9  Pinguemisantasantiri
Atingomi, arota  popégatimari  camagari
ira atsipiriacagaiguimi. Aisonori aiti ora

pitsipiriagueque yamai. NogOtacaquimi aisati
cara picanta obirojegui, itsipiriaguequero
popiguemisantane omagaroguitequé. 10 Quero
ocosamanitasanti ora pitsipiriagueque yamai.
Igoque Tosorintsi pitingomintaigari Jesoquirisito,
aro aiquenta irdgaiganaquemi cara pérosati
pintiomotaiguéri caninasatisonori. Irasi yoguiro
ingabintsaiguémi Tosorintsi irobetsicaséretaiguémi,
iraganinatasantémi, irosintsitaiguémi,
iromisantasantaiguémi. Cara Iriroqué, quero
pini atsipiriagantsi, quero pogaséretaja. 11 Aro
intsome antingomintasantimari pérosati. Intsome
aniacaninatasantaigueri caninarisonoriguinte
Iriro. Aroque.

12 Nigdqueri  Siribano irdganémiro  oca
sanguenarica. Tojai naniacaninatéri. Iriro
nopiguemisantane, iquemisantasantiri
Atingomi. Aro nocomantaiguémi tojai
icabintsasantaiguémi  Tosorintsi inintasantémi.
Catingasati nacanquemiro. Yamai pérosati
pinguemisantasantiri ~ Atingomi  pinganin-
abentaigueri. 13 Tbetsataiguémi antagaisati
opiguemisantane yaca Iromaquéca ora aisati ojita
Babironia. Iraicoigaigué Tosorintsiitomintaigari,
aisa picanta obirojegui icoigaiguémi.  Aisati
ibetsataiguémi nogomere Maricos, notomitsari.
14 Cara pobetsatobaganéma pagacaninatobaganéma
caninasati pinintobaganéma. Nocoguini
iromagoriaséretagaiguemi Tosorintsi antagaisati

obirojegui quemisanqueri Quirisito.
Aro ocarati ora nasanguenataiguémi. Peroro

